	[image: image7.png]





Күәм урта мәктәбе газетасы

	        Мәктәптә әтиләр конференциясе.
  Баласының мәктәптәге тормышы белән әти һәм әни бертигез кызыксына дисәм, күпләр килешмәс иде әле. Балаларның да бу мәсьәләгә карашлары төрлечә.  “Икенче чиректән соң буласы әти - әни-ләр җыелышына әтиләрне чакырабыз”,-дигән белдерү ясагач, укучыларның төрле җаваплары ишетелде. Кулларына  “Әтиләр сүзе- акылның күзе” темасына әтиләр конференциясенә чакыру кәгазе тотып, укучылар өйләренә таралышты-лар.  Конференция көнне укучылар да, сыйныф җитәкчеләре дә бераз дулкын-ланып әтиләрне көттек. Әтиләр төгәлрәк икән. Алар билгеләнгән вакытка килеп беттеләр. Һәркайсы баласы укыган сый-ныфта дәрес карады. Сыйныф җыелы-шында балаларның укуы, тәртибе, мәк-тәп,  сыйныф тормышында катнашуы турында сыйныф җитәкчесе белән сөйләштеләр.

  Конференциянең төп өлешендә мәктәп директоры Хәмит Газим улы  бүгенге көндә мәктәптә уку һәм укыту, бердәм дәүләт имтиханнарына хәзерлек һәм аны үткәрү таләпләре, бүгенге икътисад шартларында мәктәпне финанслау, укучылар сәламәтлеген саклау һәм аларны тукландыру мәсьәләләре белән таныштырды. Конференция әтиләрнең тәрбия мәсьәләләре буенча фикер алышулары белән дәвам итте.

  Закирҗанов Ш. чыгышында гаилә бәйрәмнәре,Шаһидуллин Фәрит: “Үзем белгәнне балага да өйрәтү”темасына чыгыш ясады.   Иң күп балалы  Бәгъдәнур абый гаиләсендәге олы һәм кече балаларның урыны, өлкәнрәк-ләрнең кечеләрен тәрбияләүдә катна-шуын сөйләде.  Илнур Мәүлиев кызына  дәрес хәзерләргә ярдәм итүен, Әхмәт-шин Фәрит чыгышында күпләрне бор-чыган мәсьәлә - бүгенге көндә чәчәк аткан эчкечелек , яшьләрне эзәрлек-ләүче наркомания , гадәткә кергән тәмә-ке тарту кебек тискәре тәрбия йогын-тылары хакында борчылып сөйләде . Уку өчен ихтыяр көче кирәклеге турында Вафин Марат,белем алуның тормыштагы әһәмияте турында Гатауллин Таһир , хезмәткә кечкенәдән үк өйрәтү кирәк-леге турында Хөснетдинов Ильяр, һөнәр сайлаганда бала фикеренең мөһим роль уйнавы хакында Галимуллин Зөлфәр сөй-ләде.  Аларның чыгышларында аталарча акыл да, ирләрчә ныклык та, балаларны ярату да ачык чагылды.

    Конференция әтиләр һәм укучылар командаларының дусларча волейбол ярышы белән төгәлләнде.

    Балага ана күбрәк кирәк, аны ана тәрбияли, дисәләр дә, балага ата да шул ук дәрәҗәдә кирәк. Балаларның әтилә-ренә төбәлгән карашларыннан бу сүз-ләрнең  дөреслеге ачык чагыла иде.                                                                                                           

        Хәбибуллина Айсылу.                                                                   
    Студентлар белән очрашу.

       “Бер очрашу-үзе бер гомер”. Әлеге сүзләрне истә тотып, без, унберенче сыйныф укучылары, 4 февраль көнне студентлар белән очраштык.    Очрашу мул итеп әзерләнгән табын артында башланып китте. Кичәне алып баручы унберенче сыйныф кызлары- Касыймова Алсу һәм Халикова Гөлүсә- иң беренче итеп, сүзне студентларның  үзләренә бирделәр.

   Кунаклар үзләре укыган уку йортлары турында кызыктырырлык  итеп сөйләделәр. Аларны тыңлаганда куанып утырдым: бу студентларның барысы да бездә - Күәм урта мәктәбендә- укып чыкканнар бит. Һәм барысы да зур уку йортларында укыйлар. Алар арасында булачак укытучылар, психологлар, табиблар, бухгалтерлар, радиомон-тажник, механик- барысы да бар.

   Кем белә, бәлки алар укып бетереп, зур кешеләр булырлар. Менә шул вакытта безгә дә: “Ул безнең мәктәптә укыды бит,”- дип әйтергә язсын иде.

   Кичәнең икенче өлеше - уеннар иде. Аны да күңелле итеп, матур гына уздырдык. Ә соңыннан дискотека булды. Студентлар  безгә рәхмәт әйтеп тара-лыштылар. Кичә бик күңелле узды. 

   Безнең дә мәктәпне бетерергә берничә ай вакыт калды. Имтиханнарны исән-сау тапшырып, уку йортларына керә алырбызмы? 

   Анысын инде икенче елга очрашуга килгәч сөйләрбез.

       Сәмигуллина Илсөя, 11нче сыйныф.
   Гашыйклар  көне.

14нче  февраль - Гашыйклар  көне. Бу бәйрәмне  белмәүче кеше юктыр, мөгаен.14нче февраль  көнне  безнең мәктәптә дә зур бәйрәм булып узды. Кичәне Ләйсән апа алып барды. Иң беренче итеп ул залга 8,9,10,11нче сыйныфлар арасыннан 4 укучы  егетне чакырып  чыгарды. Ә егетләр исә, үзләренә ошаган кызларны  чакыр-дылар. Шулай итеп кичәдә  4 пар  катнашты. Аларга  кызыклы сораулар бирделәр. Нинди  генә  сораулар  юк  иде  анда. Иң  беренче  итеп, бу    пар-лар  укытучыларга  матур-матур  теләкләр  теләделәр. Аннары аларга 2 командага  бүленергә  куштылар.  Шулай  итеп,  2  төркем: кызлар һәм егетләр төркеме барлыкка  килде. Алар кара-каршы җыр әйтешергә тиеш  иделәр. Бу уенда  егетләр өстен булып  чыкты, ә кызлар  каушап  калды.  Уеннар  бары-шында  калган  укучыларга  хатлар өләшенде. Иң  күп  хат  алучы дип  8нче  сыйныф  укучысы  Хәбибуллина  Г.  билгеләнде.  Кичә  бик күңелле узды.

Сәмигуллина Илсөя, 11нче сыйныф.

 
	        Бөек җиңүгә - 60 ел. 

   Быел Бөек Ватан сугышы тәмамланганга 60 ел тула. Без сугыш турында әби - бабайлар сөйләгәннән, кинолардан күреп кенә беләбез. Ул халкыбызга күп хәсрәтләр алып килгән. Сугыш вакытында яшәгән кешеләргә бик авыр булган, күбесе ачлыктан үлгән. Минем дәү әтиемнең дә , дәү әниемнең дә әтиләре сугышның беренче көннәрендә үк сугышка киткәннәр. Дәү әтием 6 айлык сабый булып кала, ә дәү әнием әтисе сугышка киткәч кенә туа. Бабайларым икесе дә сугыш кырында билгесез югалганнар, чит җирләрдә ятып калганнар. Аларның исемнәре “Хәтер” китабына кертелгән. Дәү әтиемнең әтисе “Курск” дугасында батырларча һәлак булган.

  Авылыбызда сугышта һәлак булганнар истәлегенә һәйкәл куелган. Аларның батырлыгы мәңгелек. Безгә тыныч тормыш бүләк иткәннәре өчен ветераннарга рәхмәтлебез.

                                                                Мәүлиева Айгөл, 3 нче сыйныф.
           Минем абый.

   1943 нче ел. Марсель абый Әтнә урта мәктәбендә унынчы класста укый. Иң яхшы, иң тәртипле, бөтен ягы белән башкаларга үрнәк укучы. Кышкы каникулда абыйга операция була,ә ул теккән җепләре дә алынмаган килеш, 13нче гыйнварда сугышка чыгып китә. Унсигез яше әле 3 нче мартта туласы була. 

  Канашта бер-ике ай өйрәнү үткәч, шушы малайлар дөрләп янган ут эченә кергәннәр. Абый хатларын еш язып торган, 300 дән артык шул хатларда ник бер зарлану булсын,ник аз гына күңел төшенкелеге сизелсен! 

  2 нче Украина фронтында сугыша абый. Җәяүләп һәм түш белән шуышып, кан коюлы сугышлар белән үз илебез җирләрен дошманнардан азат итеп, алга бара солдат-малайлар. Инде хатлар Венгриядән, Румыниядән, Австриядән килә. Сугышны Марсель абый Чехословакиядә төгәлләгән. Бу   вакытта абыйга 20 яшь була. Марсель абыйның күкрәген “За отвагу”, “За боевые заслуги” һәм тагын икеме-өчме медаль, гвардия значогы бизи. Тик алар нинди батырлыклар өчен бирелгән- кайткач, үзе сөйләр әле,- дигәннәрдерме, - ул язмаган, әбиләрем сорамаган, ни үкенеч!..

  1925нче елда бергә сугышка чыгып киткән 13 егеттән бер Баязитов Нәүфәл абый гына исән-сау кайта. Минем абыйга илгә кайтулар насыйп булмаган: 1947нче елда,әнә-менә кайта дип көтеп яшәгәндә, абыйның үлгән хәбәре килә.Ул Молдавиядә Тирасполь шәһәрендә күмелгән. Сугыш барган көннәрдә мондый хәбәр гаиләне тетрәндерә. Сугыш бетеп, инде ике ел үткәч, абыйның “хәрби хөрмәтләүләр белән олылап күмелүе” –бу хәбәр безнең гаилә өчен мәңгелек кара кайгы булган.

             Ильясова Римма, 8нче сыйныф.

  Алдым каләм кулыма...

    Мәктәбем.

Матур соң минем мәктәбем,   

Бүлмәләре бик якты.

Җанны эретерлек җылы,

Ә тышта җил бик каты.

Тәрәз төпләрендә ямьле

Гөлләр чәчәк аталар, 

Галим укытучыларыбыз

Тырышып укыталар.


Кайтасы килми мәктәптән, 

Анда шундый күңелле, 

Бөтен шартлар тудырылган

Тик ал гына белемне.

           Хәкимҗанова Лилия, 5нче сыйныф.

                    Ак аю.

      Бер аю адашып, Күәм урманына килгән. Тәмам әлсерәп, чишмәдән су эчеп торганда, моның каршысына ап-ак тун кигән икенче аю килеп чыга. Тегесе: 

· Һии, каян килеп чыккан бу зур куян? – дип, көлеп җибәргән.

· Нинди куян булыйм ди мин сиңа? Мин бит ак аю!

· Аюларның агы да буламыни?

· Әйе, мин бит салкын яктан, төньяктан килдем.

· Әйдә, алайса, дус булыйк, безнең урманда кал.

· Юк,  мин бу урманда кала алмыйм, миңа монда бик тә эссе, - дигән ак аю һәм кире борылып, туган якларына кайтып киткән. Кайтып җиткәч, андагы тюленьнәргә сәлам биргән, ди. Аларга безнең як турында,  кояш һәм эссе җәй турында,  соры тунлы аюлар хакында әле дә булса сөйли, ди.                                                                                                

            Нәҗипов Илназ, 4нче сыйныф. 
             Рәсем ясыйм.

Карандаш һәм альбом алып 

Рәсем ясый башладым.

Менә аю, тиен төште,

Куянны да ясадым.

Рәсемнәрне буядым мин,

Төрле - төрле төсләргә.

Матур булып тора минем

Җәнлекләрем  өстәлдә.

      Мифтахова Гөлчәчәк, 4нче сыйныф.

               Таныш сукмак.

Таныш сукмак буйлап атлыйм,

Сукмагымда инде көз төсе.

Иңнәремә сары яфрак ява-

Табигатьтә сагыш- моң хисе.

Кулларыма алып яфракларны

Очыртырга җилдә теләдем.

Соры яфраклардай моңсу иде

Бу мизгелдә күңел гөлләрем.

Таныш сукмак буйлап кабат атлыйм,

Сары төсләр инде калмаган.

Сагышларым артта, борчуларым

Ап – ак юрган белән капланган.

Бакыева Гөлия, 11нче сыйныф.

                                                             
	       Гүзәл башкалам.

Тиздән башкалабыз Казанның юбилее – 1000 еллыгы якынлаша. Шул уңайдан дүртенче февральдә мәктәбебездә башлангыч сыйныф укучылары арасында “Гүзәл башкалам” исеме астында класстан тыш чара үткәрелде. Кичәне 3 нче сыйныф җитәкчесе Борханова Римма апа башлап җибәрде. “Телебез, мәдәниятебез, гореф – гадәтләребез саклансын дисәк, безгә туган ягыбызның тарихын, үткәнен, бүгенгесен белү кирәк”,-диде ул. Кичә өченче сыйныф укучылары башкаруында “Казанга сәяхәт” дип аталган курчак театры белән дәвам итте. Алар кечкенә булса да, үзләренең рольләрен бик оста башкардылар. Чын артистлар диярсең.

   Аннан соң аерым укучылар Казан шәһәре, Сөембикә манарасы, Кремль турында сөйләделәр. Казанның килеп чыгуы хакында риваятьләр тыңладык. “Казанны беләсеңме?” дигән исем астында кроссвордлар чиштек, кызыклы сорау-ларга җавап бирдек, уеннар уйнадык. 

Китапханәче Резеда апа безне Татарстан Республикасының Дәүләт символлары белән таныштырды. Казан гербының тарихы турында риваятьне бик кызыксынып тыңладык. Кичә “Мин яратам сине, Татарстан” җыры белән тәмам-ланды. 

  Шундый кызыклы, тирән эчтәлекле кичә үткәргәннәре өчен укытучыларыбыз Борханова Римма, Шиһапова Назирә, Ганиева Люция һәм китапханәче Сафина Резеда апаларга бик зур рәхмәт. Киләчәктә дә андый кичәләр күбрәк булсын иде. 

         Ганиева Алинә, 4нче  сыйныф. 

           Туган көнең белән!

4 февраль –Гатауллин Илнар Мансур улы.

 9 февраль – Мөхәммәтшина Талия 

   Тәлгать кызы

12 февраль- Нәҗипова Гөлзада Гаптрәуф кызы

29 февраль-Фазылҗанова Рузилә Илдус кызы

        Бүгенгедәй гел елмаеп яшәгез 

        Күзегездә нурлар уйнасын,

        Тормышыгызда бәхет юлдаш булсын,

         Авырлыклар һич тә тоймагыз. 

             Сез беләсезме?

* Февраль аенда мәктәптә география һәм тарих атналыклары булып узды. Укучылар атналыкларда зур кызыксыну белән һәм бик актив катнаштылар, кичәләр уздыр-дылар, сканвордлар һәм кроссвордлар чиштеләр, “сәяхәттә” дә булдылар.

* Күәм урта мәктәбе укучылары 11 нче февраль көнне “Әтнә таңы” газетасы редакциясе хезмәткәрләре белән очраш-тылар. Очрашу әңгәмә рәвешендә барды, музыкаль тәнәфестә укучылар җыр һәм биюләре белән шатландырды. Яшь ша-гыйрьләр үз шигырьләрен укыдылар. Очрашу җылы хисләр калдырды.   

 *12 нче февраль көнне 6 нчы сыйныф укучылары Төхфәтуллина Айгөл, Галимуллина Ләйлә районкүләм  математика олимпиадасында катнаштылар. Аларга киләчәктә дә уңышлар телибез. 

* 9 нчы февраль көнне мәктәпкә “Сорнай” ансамбле җитәкчесе Ринат Гыйләҗев килде. Ул  борынгы татар милли уен кораллары белән таныштырды. Аларның тарихын сөйләде  һәм уйнап күрсәтте. Алып баручы балалар белән төрле уеннар үткәрде.Артистларның чыгышын укучылар зур кызыксыну белән карадылар.  

Бәйрәм белән!

23 февраль – Ватанны саклаучылар көне. Хөрмәтле ир – укытучыларыбыз-ны һәм укучыларны  бәйрәм белән котлыйбыз. Аларга бәхет, гаилә иминлеге, сәламәтлек, эшләрендә  һәм укуларында уңышлар телибез.

   Теләкләрнең кайсын теләсәк тә,

   Аз булыр күк сезнең  хөрмәткә.

   Аяз булсын мәңге күңел күгегез,

   Без калабыз шушы теләктә.

   Боекмасын һич тә күңелегез,

   Читләп үтсен сагыш-борчулар.

   Ныклы сәламәтлек юлдаш 

                                     булсын,

   Аннан кадерлерәк нәрсә бар?

Иң изге теләкләр белән “Өмет”     

газетасы  әгъзалары.

